
　　裕皇后熙祖后也姓王元年正月乙亥追尊裕皇后

　　○淳皇后

　　淳皇后仁祖后也姓陈始娠太祖时梦一道士修髯簪冠红服象简拨白丸置淳后手命咽之

忽不见元年正月乙亥追尊淳皇后

　　○献皇后

　　献皇后姓蒋都城蒋斆女弘治五年册为兴王妃事王恭顺相纳忠言日诵诗书尝制女训十

二篇其辞曰人子事亲训在孝经人臣事君训在忠经妇之事夫可无训哉汉曹大家女诫人病其

简略所以发丰生之难有所谓女宪女则徒有其名耳近世始有女教之书大要撮曲礼内则之言

周召二南之旨文理奥妙妇人女子恐未能通吾自选入内庭荣配睿主上受太皇太后暨皇太后

皇太妃睿母之教服膺懿德厥后随侍之国内政多豫爰采古人教旨为女训十二篇虽不足追配

忠孝二经聊比女师之言闺训第一夫女坤也生则设帨门右明其女也三日卧之床下明卑弱也

七岁不与男子同席十岁闺门不出习柔顺恭听从麻任绩养蚕治丝组紃绦纟供衣服也洁明酒

浆亲执笾豆理葅菜具肉醢供祭祀也内言不出外言不入昼动待姆夜行待烛见男子必拥面见

父母必致敬口不失啸手不妄指此皆繇女师之教而成安静柔嘉之德也修德第二为妇者上事

宗庙下继后世不为不重也身不修无以成德德不养无以立身贞静幽闲端庄诚一以成德也居

正行端以修身也德者身主身者家本养德而后为贞女修身而后能配君子是故性欲孝敬仁明

情欲慈和柔顺居以柔和动繇礼义美璞无瑕可谓至宝贞女纯德可配京室五彩盛服不足为华

贞顺率道乃可为德受命第二女子坤道也在家从父母奠鴈之际父母亲授之夫戒曰必敬必戒

无违夫子孝敬舅姑和睦族党庄以持身慈以待下俭以处家丰以待宾有妾必爱有子必教以敬

奉祭以诚待人女子慎多言妇道戒嫉妬违父母之教是谓不孝夫妇第四夫妇之道初合二姓之

好中笃采征之诚上事宗庙下继后世合体同尊卑故圣王重之也夫干也妇坤也妇从人夫御妇

夫妇气和如鼓瑟琴明可以隆家道幽可以格鬼神孝舅姑第五女子未嫁孝父母既嫁孝舅姑舅

姑父母一也鸡初鸣盥漱整妆佩其服用以适舅姑之所下气怡声问衣燠寒坐敬侍立行敬扶持

痒痾疾痛则敬抑搔毋敢怠命毋敢专事毋敢私财敬甘旨之奉谨服用之度乐其心顺其志妇职

也舅姑有大事居丧以礼或夫征役远行竭力致养舅姑逝世致力葬之则妇孝尽矣敬夫第六夫

干妇坤干天坤地以地承天敬事其夫尧女不以虞舜贱而不敬桓女不以鲍宣贫而不畏事有巨

X-GORB Books | zh.wikisource.org | CC BY-SA 4.0 2 / 5



名山藏/卷之三十四

细不禀不敢行财无多寡不命不敢用有过则微言婉諌有疾则尝药跪进毋敢反目晨鸣端庄诚

一以事君子上可以奉祭祀孝舅姑下可以继子孙而资贤于后代也爱妾第七妾者接也接见君

子者也嗣续寡息井臼乏操夫则求妾妻不揣巳念家乃妒卜纳不知妾亦人子妾之有子固即我

子夫爱其妾我亦爱之妾受我爱必躬勤致敬谦卑自牧以事主毋而侍左右充门和气不祯祥乎

慈下第八人有亲疏恩有殊等常训戒之曰晨昏勤慎执事有恪勿言上人非勿论上人事勿为酗

争悖逆致不康宁既不姑息煦爱为慈德矣详其寒暖察其饥饱有疾给之汤药力疲慰以安逸故

甘瓠累于樛木庶草繁于深泽也妊子第九古者妇人妊子寝不侧坐不偏立不跛行不邪目不乱

视耳不淫听口无傲言心无杂虑诵周召二南之诗道仁义礼智之故故生子形容端正才貌过人

繇灵台皎洁清明在躬也是故柔顺贞静温良庄敬乐乎和平无乖戾也存乎宽洪无忌嫉也殷乎

仁慈无残害也执礼秉彝无纵越也祗率先训无愆违也若此者不惟以正其身也亦所以卫身而

佑其子教子第十子能食饭教以右手能言教以速应六岁教以数方名七岁教以别男女八岁教

入小学十五岁教入大学古之道也纵其奢侈狥其骄傲衣服过华丽饮食极甘美奢侈败家骄傲

亡身矣华丽溺志甘美踰分矣太任胎教故有文王孟母迁教故有陬轲凡生子者有诸母之贤者

可择为子师无诸毋之贤者可勉为子教也不特教男女亦可焉慎静第十一妇德莫大乎端巳端

巳莫重乎慎静动举如对舅姑闺房如临传姆富贵贵惧骄贫贱惧放失念虑有常动静无乖良妇

之静德贞女之慎行也节俭第十二古者后妃补衮絺绤无斁非四海不足以供俭足宝也天地生

物自有限量人所以助天何况妇人安坐闺合无男子四方之役敢费物用撙节爱养毋或奢华以

上化下以内表外不特人化其德神明佑之必有其寿焉兴王薨妃居邸一年武宗崩世宗入为皇

帝既即位三日遣人奉迎安陆使主者议推尊礼礼官既请上考孝宗则称兴献王皇叔父兴献大

王妃皇叔母议三上不允羣臣皆力争惟进士张璁谓当尊王为皇考妃为皇太后上遂面召大学

士杨廷和蒋冕毛纪等授手敕文华殿拟推尊如璁言廷和等不奉诏会母妃将至礼部尚书毛澄

请先遣文武大臣各一人逆于通其礼至之日母妃繇崇文门入东安门上迎于东华门上不许巳

请繇正阳左门进大明承天端门午门之东王门入宫上又不许崇文门者京师东门也正阳明者

京师正门也御道在中间王门诸王所出入门也上曰圣母至从御道入朝庙羣臣哗谓母女巳无

谒礼巳礼官治驾复具王妃车上曰驾太后服太后服巳母妃至通闻羣臣议曰我子也安得子他

人止不入者旨日上涕泣曰何以天下为请避皇帝位张太后固止之乃内降称妃兴献后兴献后

乃入如皇太后仪谒奏先奉慈于大内不庙见顷之上欲称兴献后曰兴献皇后羣臣曰皇疑后则

皆争大学士杨廷和至乞罢至上竟以嘉靖元年尊后为兴国太后而未慊也后三年加上尊号曰

本生母章圣皇太后而张璁桂萼等益与羣臣辨谓上宜考兴献帝称后为母去本生乃成礼上竟

用璁萼等言以其秋尊后为圣母章圣皇太后而张太后称伯母五年献皇帝世庙成上奉太后入

谒九年以太后所著女训与高皇后传文皇后内训颁布天下令翰林官撮诗书关内教者撰为诗

言诵咏之宫中而后四布中外以兴天下之内教十五年四郊庙享礼成上尊号曰章圣慈仁康静

贞寿皇太后十七年建慈宁宫奉居之十二月太后崩越三日上敕礼工二部曰慈驾遐升事莫重

山陵朕惟皇考陵远在承天遐升之日尚诸侯王朕茕茕冲岁知识何有山陵浅薄堂隧狭隘实贻

多悔每一念至惕然怛伤比者三岁春秋展礼山陵朕周覧用原得大峪山于长陵西南林冈衍郁

实为吉丘欲起逆梓宫迁祔于此朕不敢专十告皇祖皇帝既得吉占二三勋辅咸赞朕谋其告闻

祖宗列圣南奏皇考合葬慈灵列于诸陵之次朕心惬焉初张璁桂萼等以议礼骤称上意天下窃

见圣衷远慕有陟岵之怀且谓上即位十余年未有太子一时罢民散吏胥动浮言具论显陵壤不

利宜改迁天寿山下以感动帝心上命礼部集议尚书夏言极言其不可上不听至是文武大臣无

敢言者皆曰宜如制乃遣驸马都尉京山侯崔元为奉迎使兵部尚书张瓒为护行使太监鲍忠为

奉侍内官指挥赵俊为起吉凶仪仗官起逆献皇帝梓官承天将以明年葬越七日车驾诣大峪山

相视作穴处上哀思太后擗踊号恸感动从官既归御史陈让奏曰日者上天降割圣母弗延伏见

陛下仁孝凄恻擗踊号恸天地为哀臣民若丧陛下遂定大礼拟合葬睿宗皇帝于天寿山大峪之

阳遂驾素车乘金相水穴土印木臣以言官得随扈从伏见车驾凌风冲露陟冈履石皇皇如有求

而弗得无非求厝慈亲一席之安而巳斯时斯际皇天后土亦効精灵以启陛下大宄之思况于臣

子夫大峪山必建睿宗皇帝之陵以葬圣母论分则以配祖宗七陵之尊论情则以慈闱同穴之盟

前事则可祖共宗以为敬后事则可依寿陵以为安至矣尽矣臣特不忍遂虚献庙巳安之宅敢献

蒭荛两端以备采择万一陛下御极十有七年矣百姓讴歌华夷宁谧是虽圣德神功上帝歆佑之

锡然臣尝得诸传闻皆谓献庙幽宫龙穴极美且以皇考积德敦仁下袭水土玉质为精地复为母

臣意其中生气元功絪缊会结必有紫茜点血玉液垂珠之祥故佑启陛下以恊在宥坤后山灵之

庇不可诬也礼曰葬者藏也欲人不得见也今出圣考玉魄于母孕之地如取之于其胎也虽梓椁

里封锦囊百袭能无疑哉古人事死之礼先庙后坟重魂后魄是以黄帝成道登天羣臣葬其衣冠

桥陵舜死苍梧之野葬九疑之山葢二妃未之从也臣妄谓陛下可奉睿宗皇帝遗衣纳之梓宫饰

以衮冕与皇太后合葬大峪碑题睿宗献皇帝陵再以皇太后之遗冠帔纳之梓宫奉以合葬显陵

碑题睿宗献皇帝陵此臣之一见也若陛下必迁显陵以遂孝思则显陵之在承天者当为二圣衣

冠几杖之藏以当荆襄旺气此臣弓左见也窃取黄帝衣冠之藏之义兼取大舜九疑独葬之礼以

神为配两美具存睿宗章圣精神之在天者既以神而会魄玉魄之在地者又以魄而留神北陵以

配七陵之重也而近又以慰陛下霜露之思南陵以收一方之胜也而远又以留陛下龙潜之迹在

陛下择之耳奏人上怒曰腐儒黜为编民既而思曰献皇帝体魄藏显陵者二十岁矣以道途之遥

远风尘之蒙露大不宁于朕心亦不宁我皇考皇妣决意奉慈宫南朕将诣视焉多于北来为孝者

礼部尚书嵩言灵驾北来慈宫南诣共一举耳显陵远在江汉陛下春秋念之迁于大峪则朝发而

夕至也可以密省谒展圣怀臣谓如初议便上曰孰是四海非王土与即如孝陵南矣昔我成祖岂

容不思皇祖也乃仅南孝陵因止崔元等三使毋行第使赵俊往启视之丙寅上尊谥曰慈孝贞顺

仁敬诚一安天诞圣献皇后是时上以送终大事念之数旬终难自决二三辅弼亲信之臣亦靡然

影响莫能赞上意其明年元日之夜上重复思惟复趣三命使南如前旨巳又思宜反葬曰安可优

游不断如妇女子耶朕意决矣第昔日建造规模多所未称宜朕自行观阅其山川于是即拜顾璘

为工部侍郎董陵事议南幸诸大臣皆諌上曰朕岂空行哉为吾母耳巳而御史刘贤都给事中曾

■〈土廷〉工部郎中岳伦等亦以为言上怒夺贤■〈土廷〉等俸罢伦职不叙太学生陈良鼎

上疏上下锦衣责问之二月车驾发京师文武大臣送驾宣武门外上思慕太后制述怀之诗三月

庚辰谒皇考于承天隆庆殿辛巳登陵山周覧久之乃于旧玄宫之北定新宫立表焉曰待合葬也

因御行殿享上帝修秩祀朝诸侯发德音以抚遗老敕大赉以振罢民车驾将还京则又思维迟疑

曰献帝妥灵纯德山有年矣乌可它移徙大峪山之阳皇祖皇帝亦有重卜宜莫若各营其处毋反

葬于楚至庆都监察御史谢少南言庆都有尧毋墓佚于祀典皇上再图凤寝跋履山川累思重虑

圣人之孝也则帝尧之为其母可知巳今者乘舆远临千载一佰伊耆氏有灵不以表母之墓望陛

下乎乞下有司建庙或如右帝王陵寝故事三年一祭则陛下至孝达于右初上嘉之如其言而曰

帝尧父母异陵可知合葬非右即拜少南为左春坊左司直顾问大学士夏言昔日有諌止南祔者

是何御史何姓名今其疏安在于是还京仍命奉葬圣母于大峪之山巳复诣观之则又见其山不

如纯德山美乃决反葬之议使顾璘作新宫如前旨将迁献帝于旧宫以圣母往合葬焉以驸马崔

元为奠献使载慈宫以登潞河之舟而命翊国公勋大学士言恭送候进发奠献诸臣各共其事甲

发引上衰服与百官步送朝阳门外翊国公勋大学士言还报命诏赐金帛酒馔曰慈轝南行礼物

既备朕心稍宁无终之慕则不能巳一夕上梦大风撼梓宫舟既悟甚惧即诣祷玄冥于金海使使

者驰送天妃经卷以压舟至采石矶矶不可泊太平府同知梅山凿冈维舟以济及汉江之口沙涩

忽雨浮涨焉上闻甚喜加梅山爵一级七月庚合葬于显陵新宫辛酉举慰祭永孝殿辛未奉主祔

献皇帝庙上皆率皇后行礼曰以此尽人子人妇之节上曰朕冲昧稔愆累及父母今者送终礼毕

思惟永慕转觉不堪缺人子之情者无如朕甚奉天勤民恐益迷昧尚赖左右丞弼匡朕不逮而谕

顾璘等功五十有一人赏有差

